








                             N A C R T

Na osnovu člana 23.stav 1. tačka b. Ustava Bosansko-podrinjskog kantona ("Službene novine Bosansko-podrinjskog kantona Goražde" broj: 8/98, 10/00, 5/03) , Skupština Bosansko-podrinjskog kantona Goražde, na ___________sjednici  održanoj _________,  d o n o s i:

Z A K O N

O JAVNOM OKUPLJANJU

DIO PRVI – (OPĆE ODREDBE)

Član 1.

(Predmet)

(1) Ovim zakonom uređuju se način ostvarivanja prava na javno okupljanje  građana na području Bosansko-podrinjskog kantona Goražde (u daljem tekstu: Kanton) radi javnog izražavanja političkih, socijalnih i drugih uvjerenja i interesa  i  propisuju ograničenja slobode javnog okupljanja građana.  

(2) Svako ima pravo na javno okupljanje pod uvjetima propisanim ovim zakonom.

Član 2.

(Pojam i vrste javnog okupljanja)

(1) Javnim okupljanjem građana, u smislu ovog zakona, smatra se svako organizovano okupljanje građana koje se održava na/u  za to prikladnom otvorenom ili zatvorenom prostoru.

(2) Javna okupljanja , u smislu ovog zakona, su:

a) mirna okupljanja i javni protesti,

b) javne priredbe i

c) drugi oblici okupljanja.

Član 3.

(Prostor prikladan za javno okupljanje)

(1) Prostor prikladan za javno okupljanje je javno mjesto pristupačno i prikladno za okupljanje lica, čiji broj  nije unaprijed određen, i na/u kome okupljanje građana ne dovodi do ugrožavanja prava i sloboda drugih lica, zdravlja ljudi, sigurnosti ljudi i imovine i ometanja  saobraćaja.

(2) Prostor prikladan za javno okupljanje je i prostor na kojem se odvija saobraćaj, kada je moguće dodatnim mjerama osigurati privremenu izmjenu režima saobraćaja, kao i zaštitu zdravlja ljudi i sigurnost ljudi i imovine.

Član 4.

(Javno okupljanje u pokretu)

(1) Javno okupljanje se može prijaviti i odvijati kao kretanje učesnika javnog okupljanja na određenom prostoru (u daljnjem tekstu: javno okupljanje u pokretu).

(2) Javno okupljanje u pokretu na prostoru iz člana 3. stav (2) ovog zakona može se odvijati samo neprekinutim kretanjem.

Član 5.

(Ograničenja)

(1) Ovim zakonom propisuju se ograničenja slobode javnog okupljanja koja su nužna u demokratskom društvu radi zaštite ustavnog poretka, prava i sloboda drugih ljudi , javnog morala i zdravlja ljudi.

(2) Sloboda govora i javnog istupanja na javnom okupljanju ograničena je zabranom svakog pozivanja i podsticanja na oružani sukob ili upotrebu nasilja, na nacionalnu, rasnu, vjersku ili drugu mržnju.

(3) Javno okupljanje ne može organizovati pravno lice  čiji je rad zabranjen odlukom nadležnog organa.

(4) Javno okupljanje ne može organizovati niti javnom okupljanju može prisustvovati i istupati  fizičko lice kojem je rješenjem suda, u okviru izrečene mjere zabrane posjećivanja određenih mjesta ili područja, određena zabrana prisustva javnom okupljanju za vrijeme trajanja te mjere.

Član 6.

(Odgovornost za štetu)

Organizator odgovara za štetu koju su počinili učesnici javnog okupljanja prema pravilima objektivne odgovornosti.

Član 7.

(Ravnopravnost spolova)

Gramatička terminologija u ovom zakonu podrazumijeva uključivanje oba spola.

DIO DRUGI – (MIRNA OKUPLJANJA I JAVNI PROTESTI)

Član 8.

(Pojam mirnih okupljanja i javnih protesta)

(1) Pod mirnim okupljanjem i javnim protestom (u daljnjem tekstu: mirno okupljanje) podrazumijeva se svako organizovano okupljanje  građana koje se održava radi javnog  izražavanja političkih, socijalnih i drugih uvjerenja i interesa.

(2) Izuzetno od stava (1) ovog člana ,pod mirnim okupljanjem podrazumijeva se i svako neorganizovano, spontano okupljanje građana, koje se održava u posebnim, iznenadnim i po društvenu zajednicu važnim  situacijama,  radi javnog izražavanja političkih, socijalnih i drugih uvjerenja i interesa, na prostoru iz člana   9. stav (2)  ovog zakona. 

Član 9.

(Mjesto održavanja mirnog okupljanja)

(1) Mirno okupljanje može se održati  na/u prostoru iz člana 3. ovog zakona .

(2) Skupština Kantona  na prijedlog Vlade Kantona  , donosi odluku  o određivanju prostora za mirno okupljanje iz člana 8. stav (2) ovog zakona , u roku od 90 dana od dana donošenja ovog zakona.

(3) Prijedlog iz stava (2) ovog člana zasniva se  na preporukama općinskih vijeća općina u sastavu Kantona , koja  nakon provedene rasprave, Vladi Kantona  preporučuju  najmanje po jednu lokaciju na području svoje općine.

(4) Vlada Kantona na prijedlog Ministarstva za unutrašnje poslove Kantona ( u daljem tekstu: ministarstvo), u roku od 30 dana od dana donošenja odluke  iz stava (2) ovog člana, odlukom, utvrđuje način i obim mjera osiguranja prostora za mirno okupljanje iz člana 8. stav (2) ovog zakona.

Član 10

(Izuzeci)

(1) Izuzetno od člana 9. stav (1) ovog zakona, mirno okupljanje ne smije se održavati:

a) u blizini bolnica, na način da ometa pristup vozilima hitne pomoći i remeti mir bolesnicima,

b) u blizini dječjih vrtića, osnovnih i srednjih škola, dok u njima borave djeca ,

c) u nacionalnim parkovima i zaštićenim parkovima prirode, osim mirnih okupljanja koja imaju za cilj unapređenje i popularizaciju zaštite prirode i čovjekove okoline, kao i obilježavanje značajnih istorijskih datuma,

d) u blizini spomenika kulture, ako bi to moglo prouzrokovati uništenje ili oštećenje zaštićene vrijednosti,

e) na  magistralnim i regionalnim putevima  na način kojim se ugrožava nesmetano odvijanje saobraćaja,

f) najmanje 20  metara od objekata koji se posebno osiguravaju u skladu sa Uredbom o objektima i ličnostima koji se posebno osiguravaju, 

g) na drugim mjestima, ako bi se s obzirom na vrijeme, broj učesnika ili prirodu okupljanja moglo ozbiljnije onemogućiti nesmatano kretanje i rad većeg broja građana.

(2) Na prostoru iz stava (1) tačka f) ovog člana mirno okupljanje se  može održavati u vremenu od 08,00 do 20,00 sati.

Član 11.

(Organizator mirnog okupljanja)

(1) Organizator mirnog okupljanja je pravno ili fizičko lice ili više pravnih i fizičkih lica  (u daljnjem tekstu: organizator) koje, u skladu sa odredbama ovog zakona, priprema,  organizuje, održava, prati i vrši sveobuhvatan nadzor nad održavanjem mirnog okupljanja.

(2) Kad mirno okupljanje priprema  više pravnih ili fizičkih  lica, dužni su odrediti svog  predstavnika , koji će u njihovo ime poduzimati potrebne radnje u skladu sa ovim zakonom.

Član 12.

(Obaveza prijavljivanja mirnog okupljanja)

(1) Organizator je  dužan podnijeti prijavu za održavanje mirnog okupljanja ili  na to obavezati predstavnika , kako je to ovim zakonom određeno.

(2) Prijava iz stava (1) ovog člana podnosi se Policijskoj upravi Goražde (u daljem tekstu :policijska uprava) , najkasnije pet dana prije početka održavanja mirnog okupljanja.

(3) Izuzetno od stava (2) ovog člana, a iz naročito opravdanih razloga, prijava se može podnijeti najkasnije 72 sata  prije početka održavanja mirnog okupljanja, uz obrazloženje ne prijavljivanja u roku iz stava (2) ovog člana.

(4) Potpisana prijava se podnosi lično ili preporučenom pošiljkom, a rok za prijavu podnesenu preporučenom pošiljkom teče od dana predaje pošti pošiljke koja je upućena.

Član 13.

(Izuzeci od obaveze prijavljivanja mirnog okupljanja)

(1) Izuzetno od odredbi člana 12. stav (1) ovog zakona, ne prijavljuju se: sastanci, tribine, okrugli stolovi ili okupljanja političkih stranaka, sindikalnih i drugih organizacija ili udruženja koji se održavaju u zatvorenim prostorijama prikladnim za te svrhe, osim u slučajevima kada organizator smatra to za potrebnim.

(2) Političke stranke, koalicije, liste nezavisnih kandidata i nezavisni kandidati organizuju i održavaju mirna okupljanja u skladu sa odredbama Izbornog zakona Bosne i Hercegovine.

(3) Ne prijavljuju se protesti pojedinaca.

(4) O svakom okupljanju iz stava (1) i (2) ovog člana, čije održavanje zahtijeva preduzimanje posebnih mjera sigurnosti organizator je dužan obavijestiti policijsku upravu.

(5) Posebne mjere sigurnosti su naročito potrebne ako se očekuje veći broj učesnika  ,te ako se s obzirom na  vrijeme održavanja mirnog okupljanja kao i  povod mirnog okupljanja   može opravdano očekivati   nežaljena reakcija drugih građana.  

Član 14.

(Sadržaj prijave)

(1) Prijava iz člana 12. stav (1) ovog zakona sadrži:

a) povod  i ciljeve mirnog okupljanja,

b) podatke o mjestu, datumu i vremenu održavanja i trajanja mirnog okupljanja,

c) naziv i sjedište organizatora i lične podatke odgovornog lica ako je organizator pravno lice, odnosno  predstavnika  ako je organizator više pravnih lica ili fizičkih lica, ime i prezime i jedinstveni matični broj, ako je organizator fizičko lice,

d) lične podatke voditelja mirnog okupljanja,

e) spisak redara sa njihovim ličnim podacima,

f) podatke o mjerama koje je  organizator planirao poduzeti radi održavnja reda i mira na  mirnom okupljanju  uz obavezno utvrđivanje mjera za ostvarivanje dužnosti   iz člana 18. ovog zakona 

g) procjenu broja učesnika ,

h) ime i prezime , državu porijekla i svojstvo u kojem se pojavljuje za  stranca,ukoliko je organizator planirao da na mirnom okupljanju javno istupi stranac,  

i) podatke o agenciji za zaštitu ljudi i imovine, ako je  obavljanje poslova na održavanju reda i mira povjereno agenciji za zaštitu ljudi i imovine i 

j) druge podatke od značaja za sigurno i nesmetano održavanje mirnog okupljanja.

(2) Ukoliko policijska uprava  procijeni da mjere iz stava (1) tačka f) ovog člana nisu dovoljne za sigurno i nesmetano održavanje mirnog okupljanja, naložit će organizatoru dodatne mjere osiguranja.

(3) Prijava mirnog okupljanja u pokretu mora sadržavati i detaljno određenu trasu kretanja, mjesto polaska i mjesto završetka, kao i način kretanja učesnika (pješice, vozilima, kombinovano i sl.).

(4) Ako mirno okupljanje zahvata i površinu puta, usljed čega bi saobraćaj bio obustavljen ili ometan, organizator je dužan uz prijavu priložiti i odobrenje nadležnog organa, u skladu sa Zakonom o osnovama sigurnosti saobraćaja na putevima u Bosni i Hercegovini.

(5) Pod mjestom održavanja mirnog okupljanja, u smislu ovog člana, podrazumijeva se mjesto na kojem se održava mirno okupljanje kao i prilazni putevi i prostori  neposredno uz mjesto održavanja mirnog okupljanja.

(6) Kada prijava ne sadrži podatke ili dokumentaciju iz stava (1), (3) i (4)ovog  člana  ,policijska uprava  će na to pismeno upozoriti organizatora i odrediti mu rok da dopuni prijavu. 

(7) Obrazac prijave, u skladu sa ovim članom , naknon stupanja na snagu ovog zakona , utvrdit će Uprava policije.

Član 15.

( Obavještenje)

Ukoliko je prijava blagovremana i uredna, a ne postoje razlozi iz člana 16. ovog zakona ,policijska uprava je o tome dužna pismeno obavjestiti organizatora, najkasnije 48 sati prije početka održavanja mirnog okupljanja.

Član 16.

(Zabrana održavanja mirnog okupljanja

(1) Policijska uprava rješenjem će zabraniti održavanje mirnog okupljanja ako:

a) je usmjereno  na  ugrožavanje ustavnog poretka, 

b) su ciljevi  usmjereni  na pozivanje i podsticanje na oružani sukob ili upotrebu nasilja, na kršenje zagarantovanih prava i sloboda čovjeka, na nacionalnu, rasnu, vjersku ili drugu mržnju,ili su protivni javnom moralu,

c) je usmjereno na vršenje krivičnih djela ili podsticanje na vršenje krivičnih djela,

d) postoji stvarna opasnost da bi održavanjem mirnog okupljanja bila ugrožena sigurnost ljudi i imovine ili bi došlo do stvarne opasnosti od nasilja ili narušavanja javnog reda i mira u većem obimu,

e) je to potrebno radi sprečavanja ugrožavanja zdravlja ljudi, na zahtjev organa državne uprave nadležnog za poslove zdravstva, 

f) je prijavljeno na prostorima na kojima se, u skladu sa ovim zakonom, ne može održavati,

g)  mirno okupljanje organizuje pravno lice  čiji je rad odlukom nadležnog suda zabranjen, 

h)   mirno okupljanje  organizuje  fizičko lice kojem je rješenjem suda, u okviru izrečene mjere zabrane posjećivanja određenih mjesta , određena zabrana prisustva javnom okupljanju za vrijeme trajanja te mjere i ako je planirano istupanje  tog lica, 

i) organizator nije poduzeo dodatne mjere iz stava (2) člana 14. ovog zakona i 

j ) mirno okupljanje  nije blagovremeno i uredno prijavljeno.

(2) Rješenje iz  stava (1) ovog člana mora se donijeti najkasnije 48 sati  prije prijavljenog početka održavanja mirnog okupljanja.

Član 17.

(Žalbeni postupak)

(1) Protiv rješenja iz člana  16. ovog zakona organizator, može izjaviti žalbu policijskom komesaru u Upravi policije u sastavu  Ministarstva ( u daljem tekstu :policjski komesar) najkasnije u roku od 24 sata po prijemu rješenja. 

(2) Žalba iz stava (1) ovog člana ne odlaže izvršenje rješenja.

(3) Postupak rješavanja po žalbi je hitan, a rješenje po žalbi se mora donijeti  u roku od najmanje 12 sati prije održavanja mirnog okupljanja.

(4) Ukoliko policijski komesar potvrdi rješenje policijske uprave o zabrani mirnog okupljanja , organizator  je dužan odmah po prijemu rješenja policijskog komesara obavijestiti javnost o tome i ukloniti javno istaknuta obavještenja o organizovanju mirnog okupljanja.

(5) Protiv rješenja iz stava (3) ovog člana može se pokrenuti upravni spor pred nadležnim sudom.

Član 18.

(Održavanje reda i mira na mirnom okupljanju)

(1) Organizator  je dužan da osigura red i mir na mirnom okupljanju.

(2) Organizator je naročito dužan preduzeti sve potrebne mjere da učesnici mirnog okupljanja ne budu naoružani i da ne čine štetu.

(3) Dužnost organizatora je da osigura dovoljan broj lica za vršenje poslova održavanja reda i mira (u daljnjem tekstu: redar) na mirnom okupljanju i da preduzme odgovarajuće mjere medicinske zaštite i zaštite od požara.

(4) Organizator može obavljanje poslova na održavanju reda i mira povjeriti agenciji za zaštitu  ljudi  i imovine.

(5) Organizator je dužan da omogući nesmetan prolazak vozilima policije, hitne pomoći, vatrogasnim vozilima i vozilima javnog  saobraćaja.

(6) Poslove održavanja javnog reda i mira na prostoru koji se nalazi neposredno uz mjesto održavanja mirnog okupljanja vrše policijski službenici Uprave policije u sastavu Ministarstva (u daljnjem tekstu: policijski službenici).

(7) Policijski službenicu su dužani je da spriječe ometanje ili onemogućavanje održavanja mirnog okupljanja koje se održava u skladu sa odredbama ovog zakona.

Član 19.

(Zabrana nošenje oružja i drugih predmeta)

(1) Učesnicima mirnog okupljanja, kao i licima koja se nalaze u neposrednoj blizini  mjesta održavanja mirnog okupljanja, zabranjeno je nositi oružje, predmete pogodne za nanošenje tjelesnih povreda i alkoholna pića.

(2) Učesnici mirnog okupljanja ne smiju nositi uniforme, dijelove uniforme, odjeće ili drugih obilježja kojima se poziva ili podstiče na oružane sukobe ili upotrebu nasilja, nacionalnu, rasnu, vjersku ili drugu mržnju.

Član 20.

(Voditelj mirnog okupljanja)

(1) Organizator je dužan odrediti voditelja mirnog okupljanja (u daljnjem tekstu: voditelj).

(2) Voditelj je lice koje vrši nadzor nad održavanjem mirnog okupljanja i usmjerava rad redara. 

(3) Voditelj je, pod sveobuhvatnim nadzorim organizatora, dužan preduzeti potrebne mjere radi osiguranja reda i mira na mirnom okupljanju.

(4) Dužnost voditelja je da prekine mirno okupljanje ako nastupi stvarna opasnost za sigurnost ljudi i imovine.

(5) Voditelj može nastaviti prekinuto mirno okupljanje ako su  otklonjene okolnosti iz stava (4) ovog člana  i ako se mirno okupljanje  može održati u vremenu u kojem je   najavljeno.

Član 21.

(Redar i dužnosti redara)

(1) Redar je od organizatora određeno punoljetno lice koje vrši poslove održavanja reda i mira na mirnom okupljanju.

(2) Redar je dužan, da za vrijeme vršenja poslova iz stava (1) ovog člana , štititi učesnike mirnog okupljanja i imovinu koja se nalazi na postoru na kojem se održava mirno okupljanje.

(3) Dužnost redara je da zadrži i odmah preda policijskom službeniku učesnika mirnog okupljanja, kao i lice koje se nalazi na mjestu održavanja mirnog okupljanja, koje nosi oružje ili predmete pogodne za nanošenje tjelesnih povreda, o čemu obavještava  i voditelja.

(4) Redar je dužan policijskom službeniku pružiti podatke o licu koje je narušilo red i mir,ukoliko istim raspolaže.

(5) Redar ima pravo i dužan je:

 a) izvršiti pregled lica koje ulazi u prostor na kojem se održava mirno okupljanje, te ukoliko utvrdi da nose oružje ili predmete pogodne za nanošenje tjelesnih povreda, postupiti u skladu sa stavom (3) ovog člana.

b) zabraniti ulazak u prostor na kojem se održava mirno okupljanje licu za koje procjeni da  bi moglo narušavati red i mir, a posebno licu koje je u vidno alkoholisanom  stanju,

c) usmjeravati kretanje učesnika mirnog okupljanja,

d) udaljiti lice koje remeti red i mir i

e) da zadrži i odmah preda policijskom službeniku lice koje teže narušava red i mir ili na drugi način ometa održavanje mirnog  okupljanja.

(6) Za vrijeme obavljanja poslova iz stava (1) ovog člana , redar je dužan nositi prsluk fluorescentne boje sa vidljivim natpisom “REDAR”.

(7) Redar ne smije nositi oružje ili predmete pogodne za nanošenje povreda, uniformu, dijelove uniforme, odjeće ili druga obilježja kojima se poziva ili podstiče na oružane sukobe ili upotrebu nasilja, nacionalnu, rasnu, vjersku ili drugu mržnju.

Član 22.

(Sprečavanje, prekid  i obustava  mirnog okupljanja)

Policijski službenik je  ovlašten  da izda naredbu za sprečavanje ili  prekid ili obustavu mirnog okupljanja, ako:

a) je usmjereno na ugrožavanje ustavnog poretka,

b) se učesnici pozivaju ili podstiču na oružani sukob ili nasilje, kršenje zagarantovanih prava i sloboda čovjeka, nacionalnu, rasnu, vjersku ili drugu mržnju, ili vršenje krivičnih djela  ,ili vrijeđanje javnog morala,

c) nastupi stvarna ili neposredna  opasnost od nasilja, uništavanja materijalnih dobara ili drugih oblika narušavanja javnog reda i mira u većem obimu, 

d) nastupi stvarna ili neposredna  opasnost po zdravlje učesnika mirnog okupljanja ili drugih ljudi,

e) njegovo održavanje nije  prijavljeno kada je prijavljivanje obavezno ili je zabranjeno,

f) se održava na mjestu koje nije navedeno u prijavi ili suprotno tački f) člana 10. ovog zakona,

g)  se održava izvan vremena propisanog u članu 10. stav (2)  ovog zakona ,

h)  je neko od učesnika naoružan ,

i)  organizator ne poduzme mjere iz člana 14. stav (2) ovog zakona i

j) redari ne mogu održati red i mir.

Član 23.

(Mjere usmjerene na obustavu mirnog okupljanja)

(1) Policijski službenik će naredbu iz člana 22. ovog zakona saopćiti voditelju mirnog okupljanja.

(2) Voditelj je dužan učesnicima mirnog okupljanja saopćiti da je mirno okupljanje obustavljeno  i zatražiti da se mirno raziđu.

(3) Ako voditelj ili učesnici mirnog okupljanja ne postupe u skladu sa naredbom iz stava (1) ovog člana  , policijski službenici su dužni preduzeti potrebne i nužne mjere za razilaženje učesnika mirnog okupljanja.

DIO TREĆI – (JAVNE PRIREDBE)

Član 24.

(Pojam javne priredbe)

(1) Pod javnom priredbom podrazumijevaju se okupljanje organizovano radi ostvarivanja prihoda u okviru registrovane djelatnosti koja, s obzirom na očekivani broj učesnika i prirodu priredbe zahtjevaju preduzimanje posebnih mjera sigurnosti.

(2) Javna priredba može se organizovati na otvorenom ili zatvorenom prostoru namijenjenom ili prikladnom za njeno održavanje.

Član 25.

(Primjena odredbi ovog zakona na javne priredbe)

Odredbe  čl.   10., 11., 12. stav (1), (2) ,(4) , 14. do člana 23. ovog zakona, shodno se primjenjuju i na javne priredbe.

Član 26.

(Zabrana prodaje, točenja i ponude alkoholnih pića na javnoj priredbi)

(1) Na javnoj  priredbi iz člana 24. stav (1) ovog zakona , tri sata prije i po završetku, kao i za vrijeme njenog održavanja, nije dozvoljena prodaja i točenje alkoholnih pića.

(2) Organizator javne  priredbe dužan je preduzeti sve potrebne mjere na realizaciji zabrane iz stava (1) ovog člana.

DIO ČETVRTI – (DRUGI OBLICI OKUPLJANJA)

Član 27.

(Pojam drugih oblika okupljanja)

(1) Pod drugim oblicima okupljanja podrazumijevaju se okupljanja kojima je svrha ostvarivanje privrednih, istorijskih, vjerskih, kulturnih, humanitarnih, sportskih , zabavnih i drugih interesa koja nemaju za cilj ostvarivanje prihoda.

(2) Drugi oblici okupljanja iz stava (1) ovog člana ne prijavljuju se. 

Član 28.

(Prijava drugih oblika okupljanja)

 Izuzetno od odredbi člana 27. stav (2) ovog zakona, organizator je dužan da prijavi i druge oblike okupljanja, ako priroda okupljanja  ili očekivani broj učesnika drugog oblika okupljanja nalaže preduzimanje posebnih mjera osiguranja .

Član 29.

(Primjena odredbi ovog zakona na druge oblike javnih okupljanja)

Odredbe  čl. 9. stav (1),  10., 11., 12.stav (2) i (4) , 14. do člana 23. ovog zakona, shodno se primjenjuju i na druge oblike okupljanja iz člana 28. ovog zakona.

DIO PETI – (KAZNENE ODREDBE)

Član30.

(Novčane kazne za organizatore javnih okupljanja)

(1) Novčanom kaznom od 3.000 KM do 9.000 KM će se kazniti za prekršaj organizator javnog okupljanja  koji je pravno lice,  ako:

a) organizuje javno okupljanje, a odlukom nadležnog organa  zabranjen mu je rad  (član 5. stav ( 3)),

b) omogući javno istupanje na javnom okupljanju fizičkom licu iz člana 5 stav (4) ,

d) održava odnosno održi  mirno okupljanje na mjestima na kojima se ne smije održavati (član 10.),

e) održi javno okupljanje bez prijave, a prijavljivanje je obavezno (čl. 12. stav (1)), 

f) ne obavijesti policijsku upravu da je radi održavanja mirnog okupljanja potrebno poduzeti posebne mjere sigurnosti  (član 13. stav (4)),

g) ne postupi po dodatnim  mjerama osiguranja naloženim od strane policijske uprave (član 14. stav (2)),

h)održi mirno okupljanje suprotno rješenju policijske uprave o zabrani održavanja (član 16. stav (1)),

i) ne obavijesti javnost o zabrani održavanja javnog okupljanja (član 17. stav (4)),

j) ne osigura red i mir na javnom okupljanju (član 18. stav (1)),

k) ne preduzme sve potrebne mjere da učesnici javnog okupljanja  ne budu naoružani i ne čine štetu (član 18. stav (2)),

l) ne osigura dovoljan broj redara i ne preduzme odgovarajuće mjere medicinske zaštite i zaštite od požara na javnom okupljanju(član 18. stav (3))

m) ne omogući nesmetan prolazak vozilima policije, hitne pomoći, vatrogasnim vozilima i vozilima javnog  saobraćaja na javnom okupljanju  (član 18. stav (5)),

n) ne odredi voditelja javnog okupljanja  (član 20. stav (1)),

o) ne preduzme sve potrebne mjere kako na javnoj  priredbi, tri sata prije i po završetku, kao i za vrijeme njenog održavanja, ne bi došlo do prodaje, točenja i ponude alkoholnih pića (član 26. stav (2))

(2) Novčanom kaznom od 1.000 KM do 1.500 KM će se kazniti za prekršaj iz stava (1) ovog člana i odgovorno lice u pravnom licu koje je  organizator javnog okupljanja.

(3) Novčanom kaznom iz stava (1) ovog člana kaznit će se više pravnih  lica kada su organizatori javnog okupljanja, a ne odrede  predstavnika ( član 11. stav (2)),

(4) Novčanom kaznom od 1.000 KM do 1.500 KM će se kazniti organizator javnog okupljanja koji je  fizičko lice ili više fizičkih lica:

a) za prekršaje iz stava (1) ovog člana  i (3) ovog člana, 

b) ako   mirno okupljanje  organizuje  fizičko lice kojem je rješenjem suda, u okviru izrečene mjere zabrane posjećivanja određenih mjesta , određena zabrana prisustva javnom okupljanju za vrijeme trajanja te mjere  (član 5. stav (4)).

Član 31.

(Novčane kazne za voditelja javnog okupljanja )

Novčanom kaznom od 750 KM do 1.500 KM će se kazniti za prekršaj voditelj javnog okupljanja  ako:

a) ne preduzme potrebne mjere za osiguranje reda i mira na javnom okupljanju  (član 20. stav (3)),

b) ne prekine javno okupljanje kada nastupi stvarna opasnost za sigurnost ljudi imovine (član 20. stav (4)),

c) nastavi prekinuto javno okupljanje, a da nije otklonjena stvarna opasnost za sigurnost ljudi  i imovinu ili nastavi prekinuto javno okupljanje izvan vremena u kojem je najavljeno održavanje javnog okupljanja(član 20. stav (5)) i

d) učesnicima javnog okupljanja  ne saopšti da je javno okupljanje obustavljeno odnosno prekinuto i/ili  ne zatraži od učesnika javnog okupljanja  da se mirno raziđu (član 23. stav (2) .

Član 32.

(Novčane kazne za redare)

Novčanom kaznom od 200 KM do 600 KM će se kazniti za prekršaj redar na javnom okupljanju  ako:

a) ne preduzme mjere utvrđene odredbama člana 21. st. (2), (3) , (4)  ovog zakona,

b) postupa suprotno odredbama člana 21. stav (5) ovog zakona,

c) ne nosi prsluk fluorescentne boje sa vidljivim natpisom “REDAR” (član 21. stav (6)),

d) nosi oružje ili predmete pogodne za nanošenje povreda, uniformu, dijelove uniforme, odjeće ili drugih obilježja kojima se poziva ili podstiče na oružane sukobe ili upotrebu nasilja, nacionalnu, rasnu, vjersku ili drugu mržnju (član 21. stav (7))

Član 33.

(Novčane kazne za fizička lica)

Novčanom kaznom od 100 KM do 300 KM će se kazniti za prekršaj fizičko lice ako:

a) prisustvuje ili istupa na javnom okupljanju a rješenje suda određena mu je zabrana prisustva javnom okupljanju za vrijeme trajanje te zabrane (član 5. stav (3)),

b) kao učesnik javnog okupljanja  kao i lice koje se nalazi u neposrednoj blizini  održavanja javnog okupljanja , nosi oružje, predmete pogodne za nanošenje tjelesnih povreda i alkoholna pića (član 19. stav (1)),

c) kao učesnik javnog okupljanja  nosi uniforme, dijelove uniforme, odjeće ili drugih obilježja kojima se poziva ili podstiče na oružane sukobe ili upotrebu nasilja, nacionalnu, rasnu, vjersku ili drugu mržnju (član 19. stav (2)) i

d) na javnoj  priredbi, tri sata prije i po završetku, kao i za vrijeme njenog održavanja prodaje i toči  alkoholna pića (član 26. stav (1)).

DIO ŠESTI – (PRELAZNE I ZAVRŠNE ODREDBE)

Član 34.

(Primjena zakona na sportske priredbe)

Odredba ovog zakona primjenjuju se i na sportske priredbe,  u pitanjima koja  nisu regulisana Zakonom o sprječavanju nasilja i nedoličnog ponašanja na sportskim priredbama.

Član 35.

(Prestanak primjene važećeg zakona)

Danom stupanja na snagu ovog zakona prestaje da važi Zakon o javnom okupljanju (“Službene novine BPK-a Goražde”, broj 5/03 i 9/14).

Član 36.

(Stupanje na snagu)

Ovaj zakon stupa na snagu osmog dana od dana objavljivanja u “Službenim novinama Bosansko-podrinjskog kantona Goražde”.

Broj: ___________________                                                    

Goražde, __.__.2015. godine                                                      

                                                                                     PREDSJEDAVAJUĆA  SKUPŠTINE  

                                                                                                       Aida Obuća

O B R A Z L O Ž E NJ E

PRAVNI OSNOV: Pravni osnov za donošenje ovog zakona sadržan je u odredbama člana 23. stav (1) tačka b) Ustava Bosansko-podrinjskog kantona Goražde ("Službene novine Bosansko-podrinjskog kantona Goražde", broj: 8/98, 10/00 i 5/03), kojim je utvrđeno da Skupština donosi zakone i druge propise u okviru izvršenja nadležnosti Kantona , izuzev propisa koji su Ustavom i Zakonom dati u nadležnost Vladi Kantona.

RAZLOZI DONOŠENJA:

Zakon o javnom okupljanju koji je trenutno na snazi u Bosansko-podrinjskom kantonu Goražde donesen je 2003.godine, a izmjenjen i dopunjen 2014.godine. Međutim, kroz  njegovu primjenu uočeno je  navedenim izmjenama nije u potpunosti ostvarena potreba  dogradnje postojećih zakonskih rješenja ,  niti su normirana sva pitanja koja su od značaja za ostvarivanje slobode  građana  na javno okupljanje sa jedne strane i pitanja u vezi sa potrebom ograničavanja ovog prava od strane države, sa druge strane. Osim toga, bilo je potrebno izvršiti usklađivanje  odredbi Zakona o javnom okupljanju  sa odredbama Zakona o sprečavanju nasilja i nedoličnog ponašanja na sportskim terenima, kojima je propisan način organizovanja sportskih priredbi,koje istovremeno spadaju u javne priredbe po Zakonu  o javnom okupljanju.  Obzirom da je Zakon o javnom okupljanju već jednom izmjenjen, a da bi ponovno izmjenom i dopunom bilo obuhvaćeno više od polovine  članova ovog zakona ,radi lakše primjene , pristupilo se izradi novog zakona.


Tako je ovim nacrtom zakona nadograđen pojam javnog okupljanja i propisane vrste javnih okupljanja  kao i  pojam  mirnih okupljanja i javnih protesta, javnih priredbi i drugih okupljanja  ,  prostora prikladanog za javno okupljanje, javnog okupljanja u pokretu, zatim su propisana ograničenja u ostvarivanju slobode  građana na javno okupljanje u skladu sa članom 11. Europske konvencije o zaštiti  ljudskih prava i osnovih sloboda i članom 21. međunarodnog pakta o građanskim i političkim pravima i , odgovornost za štetu, mjesta na kojima se  može vršiti mirno okupljanje i protesti , kao i mjesta na kojima se ne može vršiti javno okupljanje, određivanja predstavnika kada je organizator više pravnih ili fizičkih lica , obaveza policijske uprave da, najkasnije 48 sati prije početka mirnog okupljanja , obavjesti organizatora da  nema smetnji za održavanjem mirnog okupljanja. Na dosta precizniji i jasniji način u odnosu na važeća zakonska  rješenja, propisane su dužnosti organizatora u vezi sa  održavanjem reda i mira na mirnom okupljanju kao i policijskih službenika,te je propisana  izričita zabrana nošenje oruža i drugih predmeta pogodnih za nanošenje tjelesnih povreda , alkoholnih pića i uznemiravajućih uniformi od strane učesnika i/ili lica koja se nalaze u neposrednoj blizini mjesta odravanja mirnog okupljanja ,povećan je broj prekršaja  u skladu sa novim odredbama , kao i visina novčanih  kazni  za organizatora, za odgovorno lice u pravnom licu , te  smanjene kazne za fizičko lice , a propisani su   prekršaji i novčane kazne  i za redare i voditelje 

OBJAŠNJENJE PRAVNIH RJEŠENJA SADRŽANIH U NACRTU ZAKONA

Nacrt zakona je podijeljen na šest dijelova  i sadrži 36 članova. 

 Dio prvi ( Opće odredbe) , obuhvata članove od 1. do 7.  U ovom dijelu nacrta zakona sadržane su osnovne odredbe kojima se propisuje predmet ,pojam i vrste javnog okupljanja, prostor prikladan za javno okupljanje, javno okupljanje u pokretu, ograničenja slobode javnog okupljanja, odgovornost za štetu i ravnopravnost spolova. Dakle, ovdje su  date  definicije pojma javnog okupljanja, prostora prikladnog za okupljanje i javnog okupljanja u pokretu što je novina u odnosu na važeći Zakon o javnom okupljanju  , vrste javnog okupljanja gdje su javna okupljanja podjeljena na mirna okupljanja i proteste, javne priredbe i druga okupljnaja za razliku od važećeg zakona koji poznaje proteste, povorke i druga sličana okupljanja kao i priredbe, zatim ograničenja slobode  javnog okupljanja, odgovornost za štetu, te principi rodne ravnopravnosti, što je takođe novina u odnosu na važeći Zakon o javnom okupljanju.

Dio drugi (Mirna okupljanja i javni protesti) obuhvata članove od 8. do 23.. U ovom dijelu nacrta zakona sadržane su odredbe koje se odnose na pojam mirnih okupljanja i javih protesta, mjesto održavanja mirnog okupljanja , mjesta gdje se mirno okupljanje ne može održati, organizator mirnog okupljanja , obaveza prijavljivanja mirnog okupljanja i izuzeci o obaveze prijave , sadržaj prijave, odlučivanje o prijavi , razlozi za donošenje rješenja o zabrani održavanja mirnog okupljanja, žalba, održavanje reda i mira na mirnom okupljanju, zabrana nošenja oružja i drugih predmeta, voditelj, redar i dužnosti redara, obustava i prekid mirnog okupljanja  i mjere koje se poduzimaju u tom cilju.

U odnosu na važeći Zakon o javnom okupljanju novina je definicija pojma mirnih okupljanja i javnih protesta gdje je u nacrtu zakona propisano da se pod mirnim okupljanjem podrazumjeva i spontano odnosno  neorganizovano okupljanje građana u situacijama  koje su u datom mometu važne za cjelokupnu zajednicu ,(čl. 8.) te da se ova mirna okupljanja mogu organizovati isključivo na prostoru koji za to odredi Skupština na prijedlog Vlade Kantona (čl. 9.stav 2., 3., i 4.). U članu 9. propisana su mjesta na kojima se može vršiti javno okupljnaje  , kao i mjesta na kojima se ne može vršiti javno okupljanje, gdje su data  i ograničenje u pogledu  udaljenosti  mjesta održavanje mirnog okupljanja od objekata koji se posebno osiguravaju i vremena održavanja mirnih okupljanja na ovom prostoru što je novina u odnosu na važeći Zakona o javnom okupljanju,sve zbog obaveze policijekih službenika da štićenim licima koja borave u ovim objektima pruže adekvatnu zaštitu u skladu sa Uredbom o objektima i ličnostima koje se posebno osiguravaju.

U članu 11. propisano je ko može biti organizator mirnog okupljanja (svako pravno ili fizičko lice ili više pravnih ili fizičkih lica) i obaveza određivanja predstavnika kada je organizator više pravnih ili fizičkih lica , što nije propisano važećim zakonom o javnom okupljanju.

U članu 12. propisana je obaveza prijavljivanja mirnog okupljanja koja se podnosi policijskoj upravi Goražde i rok za podnošenje i na taj način zadržano postojeće rješenje. 

U članu 13. nacrta zakona propisni su izuzeci od obaveze prijavljivanja  sastanka, tribina, okruglih stolova ili okupljanja političkih stranka sindikalnih idrugih udruženja kada se održavaju u zatvorenim prostorijama ,osim ako zbog očekivanog broja učesnika ili zbog mogućnosti da takvo okupljanje zbog povoda ili vremena kada se održava može izazvati neželjene reakcije drugih građana ,kada je potrebno obavjestiti policijsku upravu radi poduzimanaju dodatnih mjera sigurnosti, što je novina u odnosu na važeći Zakon o javnom okupljanju.

U članu 14. nacrta zakona propisan je sadržaj prijave za održavanje mirnog okupljanja gdje su uglavno zadržana važeća pravna rješenja , s tim da je ovim nacrtom zakona propisano da policijska uprava , i u ovoj fazi , može naložiti organizatoru i poduzimanje dodatnih mjera ako smata da mjere koje je organizator predložio nisu dovoljne za sigurno i nesmetano održavanje mirnog okupljanja.

U članu 15. nacrta zakona propisana je obaveza policijske uprave da najkasnije 48 sati prije početka mirnog okupljanja , obavjesti organizatora da je nema smatnji za održavanjem mirnog okupljanja što je novina u odnosu na važeći Zakon o javnom okupljanju. 

U članu 16. nacrta zakona propisani su razlozi donošenja rješenja o zabrani mirnog okupljanja gdje u zadržana postojeća pravna rješenja uz propisiavnje većeg roka za donošenje ovog rješenja (48 sati prije početka mirnog okupljnaja iz već navedenih razloga)

U članu 17. nacrta propisano je pravo i rok za podnošenje žalbe na rješenje o zabrani ,organ koji rješava po žalbi i obaveza organizatora da u slučaju potvrđivanja rješenja o zabrani o tome obavjesti javnost  i zadržana su važeća pravna rješenja uz jasnije formulisanje.

U članu 18. i 19. nacrta zakona na dosta precizniji i jasniji načinu odnosu na važeća pravna rješenja, propisane su dužnosti organizatora u vezi sa  održavanjem reda i mira na mirnom okupljanju kao i policijskih službenika,te je propisana  izričita zabrana nošenje oruža i drugih predmeta pogodnih za nanošenje tjelesnih povreda , alkoholnih pića i uznemiravajućih uniformi od strane učesnika i/ili lica koja se nalaze u neposrednoj blizini mjesta odravanja mirnog okupljanja .

U članu 20. i 21. nacrta zakona prpisana je obaveza organizatora da odredi voditelja mirnog okupljanja i dovoljan broj redara te njihove  dužnosti tokom održavanja javnog okupljanja, a u odnosu na važeći Zakon o javnom okupljnaju ove dužnosti su tačno određene i takstativno nabrojane, uz preciziranje da se prekinuto okupljanje može nastaviti isključivo u vremenu koje je naznačeno u prijavi .

U članu 22. i 23. nacrta zakona propisano je da policijski službenici mogu spriječiti, prekinuti ili obustaviti mirno okupljanje ako nastupe razlozi zbog kojih se javno okupljanje može zabraniti ili ako je neko od učesnika mirnog okupljanja naoružan, i uglavnomsu zadržana postojeća pravna rješenja.

Dio treći (Javne priredbe) obuhvata članove od 24.do 26. . U ovom dijelu propisan je pojam javne priredbe , shodna primjena odredbi zakona koje se odnose na mjesto održavanja, obavezu prijavljivanja, sadržaj prijave, razloge zabrane ,održavanje reda i mira i razloge za sprečavanje, prekid i održavanje javne priredbe, kao zabrana točenja i prodaje alkohola na javnim priredbama.

Dio četvrti ( Drugi oblici okupljanja) obuhvata članove od 27. do 29. kojima je propisan pojam drugih okupljanja  i obaveza prijavljivanja ovih okupljanja isključivo kada to priroda ili očekivani broj učesnika nalaže preduzimanje posebnih mjera osriguranja,te  da se u tom slučaju shodno primjenuju odredbe čl. 9 . st.(1) , čl. 10., 11., 12. st.(29 i (4) , čl. 14 do čl. 23. nacrta zakona.

Dio peti( Kaznene odredbe) obuhvataju članove 30. do 33. . U ovom dijelu propisani su  prekršaji i visina novčane kazne za iste. U odnosu na važeći Zakon o javnom okupljanju,povećan je broj prekršaja  u skladu sa novim odredbama , kao i visina novčanih  kazni  za organizatora koji je pravno lice sa raspona 1000 do 5000 do raspona 3000 do 9000,  za organizatora koji je fizičko lice sa raspona 500 do 1000 na raspon 1000-1500, za odgovorno lice u pravnom licu sa raspona 500-1000 na raspon 1000-1500, za učesnika fizičko lice sa raspona 500-1000 na raspon 100-300, a propisani su   prekršaji i novčane kazne  i za redare i voditelje. 

OČEKIVANI EFEKTI

Kvalitetnije uređenje pitanja iz oblasti organizovanja svih oblika javnih okupljanja na području Bosansko-podrinjskog kantona koji će doprinijeti većom stepena sigurnosti ljudi i imovine tokom  javnih okupljanja, te ispunjenju obaveza iz člana 2. Sporazuma o stabilizaciji i pridruživanju između BiH i Evropske unije koji se odnose na poštivanje demokratskih principa i ljudskih prava .

FINANSIJSKA I DRUGA SREDSTVA POTREBNA ZA PROVOĐENJE PROPISA 

Za provođenje ovog zakona nisu potrebna dodatna finasijska sredstva.

